
ITANGAZO NO. 43 RYO KUWA 27 MUNYONYO 2009 RY’ABASERUKIRA ABANYAGIHUGU BIYEMEJE KUGENDERA IYUBAHIRIZWA RY’AMATEGEKO KU BIJANYE N’IPFUNGWA RY’UMUSHINGAMATEKA EL HADJ HUSSEIN RADJABU. 

Umunsi k’uwundi, amezi 31 ararangiye Umushingamateka El Hadj Hussein Radjabu atawe muri yompi azira uburenganzira ahabwa n’ibwirizwa nshingiro, bwo kwiyamiriza ingingo zapfundikiwe mw’ikoraniro ry’umugambwe CNDD-FDD ryabereye i Ngozi kw’igenekerezo rya 7 Ruhuhuma 2007. Biturutse kw’ihohoterwa ry’iyo nzirakarengane, twebwe abaserukira abanyagihugu biyemeje kugendera iyubahirizwa ry’amategeko, twahisemwo kwama twasemereye ku bitagenda neza mu gihugu biturutse ku butegetsi. Ni muri iyo nyumbero twashimye gushikiriza abarundi n’amakungu uko ibintu vyifashe muri izi ngingo zikurikira :
I. TWIHWEJE :

1. Ingendo igayitse ya Leta ibicishije ku bushikiranganji bw’intwaro yo hagati mu gihugu mu guhohotera imigambwe bitavuga rumwe hamwe n’amashirahamwe adaharanira inyungu za politike ;

2. Ingene ibiganiro vyitiriwe ihuriro rya bose vyo kuja inama n’ingingo vyasozerewe n’Umugambwe wiganje ku butegetsi na ba somambike bawo gusa ;
3. Ingene Uburundi busigaye ari iciro ry’umugani mu karere no mu makungu , bugafata iya mbere mu bubegito butari buke ;

4. Ingene Ubutungane buguma bwica abo bwokingiye mu gukingira ikibaba inkozi z’ikibi no kugendera mu kwaha kw’ubutegetsi, abagirizwa ivyaha vy’agahomerabunwa bakidegemvya, inzirakarengane nazo zikavundira mu mabohero ;

II. TUBONA KO :
1. Leta ibicishije ku bushikiranganji bw’intwaro yo hagati mu gihugu yafashe ingendo yo gutwaza igikenye mu gucura bufuni na buhoro abo bose batavuga rumwe canke badashigikiye amafuti ikora, yaba imigambwe canke amashirahamwe ataho yegamiye mu vya politike. Akamarampaka n’ingingo idasobanutse Umushikiranganji Edouard NDUWIMANA aherutse gufata yo gufuta Urunani rw’amashirahamwe ataho yegamiye mu vya politike( FORSC). Abarundi n’amakungu bakubiswe n’inkuba aho bumviye iyo ngingo batako bayitera ivyatsi. Ayo mashirahamwe yahavuye yidohora mu migambi yose yahora akorana na Leta , ivyo bikaba bifise ingaruka mbi cane ku buzima bw’igihugu n’abanyagihugu. Icibagiwe co n’abanywanyi b’imigambwe itavuga rumwe na Leta bahigwa buhongo bamwe bagapfungwa, abandi bakicwa. Ubwo bushikiranganji nyene bubicishije mu basitanteri butanga amakarata  karangamuntu ku banywayi b’Umugambwe CNDD-FDD gusa no ku bana batarakwiza imyaka mu ntumbero yo kugwiza igitigiri c’abazokwitaba amatora, gutyo uyatsinde. Hagize imigambwe iryogoye , umushikiranganji agaca akoresha iterabwoba ryo kuyifuta kugira ihore. Akamaramaza muri iryo terabwoba n’aho uwo mushikiranganji abuza imyimenyerezo y’iterabwoba ikorwa n’urwaruka rw’imigambwe imwe imwe , umukuru w’igihugu agaca abakangurira nyabuna kuko azi ico agamije. Izo ndimi zibiri zirateye amakenga na cane cane iyo tuzi amabi urwaruka rwakoze mu gusambura igihugu mu myaka iheze.

2. Ibiganiro vyo ,kuja inama n’ingingo vyatanguye abarundi bose bafise icizere ko ingorane zigiye guhera. Ntivyatevye, mw’ituganywa n’ihinyanyugwa ry’itegeko rigenga amatora, Umugambwe uri ku butegetsi ubicishije ku mushikiranganji w’intwaro yo hagati mu gihugu waciye ushikiriza mu nama nshikiranganji na nshingamateka integuro y’itegeko harimwo impinyanyuro zinyuranye n’ivyo bari bapfunditse n’iyindi migambwe. Aha twovuga nk’ikarata y’amatora, ikigongwe c’imfatakibanza, urutonde rw’amatora hamwe n’ingene umushingamateka canke umukenguzamateka atakaza ikibanza ciwe. Muri rusangi, ivyo bayaze vyabaye amasigaracicaro maze ingimba isubirira inama n’ingingo. Isozerwa ry’ivyo biganiro ryagaragajwe n’uko vyabaye impfagusa kuko imigambwe nka yose hamwe n’amashirahamwe adaharanira inyungu za politike yaravyidohoyemwo. 
3. Hambere hahise, Uburundi bwari bufise izina mu makungu. Uno munsi, ivyari imagera vyarageruye, busigaye ari iciro ry’umugani. Iyo abarundi batisamburiyeko nk’impene, batiza umuhoro ababanyi ngo nabo bisamburireko. Akamaramaza n’intambara iriko irabera muri Repubulika iharanira Demokarasi ya Congo aho bavuga ko igipolisi gikukira Umukuru w’igihugu gikorana n’inkozi z’ikibi za FDLR mu kuzironsa abagwanyi, ibigwanisho, imiti, n’ibindi kugira zoroherwe. Mw’ishirahamwe ry’ibihugu vya Afrika yo mu buseruko (EAC),  naho nyene baratwinuba mu kutugaragariza ko tutarakwiza vya ngombwa vyoduha uburenganzira bwo kurirongora. Icitwazo cashikirijwe ko ari ukubera imvo z’amatora yo mu 2010 ntigifashe kuko na Tanzaniya nyene bashinze ayo mabanga izoja mu matora muri ico kiringo. 
4. Urwego rw’Ubutungane ruratwara idarapo mu gushigikira no gukingira ikibaba inzego za Leta zidahengeshanya guhonyanga agateka ka zina muntu hamwe no kuzimanganya ubuzima bw’abo batavuga rumwe. Amatohoza kw’iyicwa rya Ernest MANIRUMVA yahoze ari icegera c’uwurongoye OLUCOME riguma ridindira. Umugwi wagenywe muri ico gikorwa umaze guhindurwa incuro 3 bikaba vyibonekeza ko bagamije kuvyubika nka ya dosiye y’abateye amagerenade ku ngo z’abashingamateka mu mwaka w’2008. Buramatari w’intara ya Kayanza aherutse kugomorera abapolisi ku munyagihugu yitwa Sabiriho Salvator barakubita basiga ari intere, yanduruka arapfa. Abo bapolisi baravyemeye mu matohoza ya mbere ariko uko haca iminsi niko bahindura imvugo kandi iryo bara ryakozwe ku murango abantu barorera. Amatohoza aguma asubizwa itoto, agakorwa n’abashikirizamanza babiri ataho vyigeze biba. Biragaragara ko intumbero ar’ iyo gukingira ikibaba uwo mutegetsi nk’uko babigiriye abagandaguye abantu i Muyinga. Imanza z’abashingamateka bavundiye mu mabohero zisa n’izibagiwe kandi bikagirwa nkana. Gushika uno munsi, urubanza rw’Umushingamateka El Hadj Hussein Radjabu n’abo bari kumwe rusa n’urutigeze rwunguruzwa. Rwarabitswe kuko bene kubapfunga batarabishaka. N’ikopi y’uruherutse gusomwa ntiraboneka ngo bene gukatirwa bagire ico babivuzeko. Urubanza rw’Umushingamateka MPAWENAYO Pasteur rworwo rutegerezwa kuba rwaratakaye canke rwaranyurujwe kuko kuva rugiye mu mwiherero amezi cumi ararenze rutaranyeguruka. Umushingamateka Gérard NKURUNZIZA wewe aherutse kwimurirwa mw’ibohero ry’i Ngozi aho yaburanishirijwe imbere ya sentare nkuru y’igihugu yo mu Kirundo igatako ikemeza ko ata burenganzira ifise bwo gucira urubanza umushingamateka. Ivyo vyose bikaba mu ntumbero yo kumuhasha kuko yanse gushigikira ivyavuye mw’ikoraniro ry’i Ngozi. 
III. KUBERA IZO MVO ZOSE, TWEBWE ABASERUKIRA ABANYAGIHUGU BIYEMEJE KUGENDERA IYUBAHIRIZWA RY’AMATEGEKO, DUSHIKIRIJE IBI BIKURIKIRA:

1. Turiyamirije ingendo y’igikenye itoteza amashirahamwe ataho yegamiye mu vya politike hamwe n’imigambwe itavuga rumwe na Leta. Muri demokarasi, gukebura s’icaha kandi imigambwe myinshi irarekuwe n’ibwirizwa nshingiro mu ngingo zayo za 75 na 76. 
Gufuta amashirahamwe kuko adomyeko urutoke ibitagenda neza siwo muti. Vyongeye, gutoteza imigambwe biranyuranye n’amategeko y’Uburundi. Umugwi ujejwe gutegura no gutunganya amatora CENI n’uhagurukire ikibazo kijanye n’itangwa rya karangamuntu ufadikanije n’imigambwe yose kuko kuyironka n’uburenganzira bw’umurundi wese akwije imyaka. Kuyitanga baravye nkunzi bikwiye guhanwa n’amategeko na cane cane muri kino gihe twimirije amatora.
Imyimenyerezo y’urwaruka ruhurikiye mu migambwe imwe imwe nihagarare kuko ishobora gutuma haba imishamirano n’uruhagarara vyohava bitoba amatora twimirije. 

Umushikiranganji w’intwaro yo hagati mu gihugu nareke gutoba ivyo ajejwe kubogora yibaza ko ariko arafasha umugambwe aturukamwo. Ni yisunge amategeko , ayubahirize kumwe kuri bose ata mwana n’ikinono. Intwaro z’igikenye twarazisezereye. Yokwikubita agashi rero akareka guturira inzu abamwo.
2. Isozerwa ry’ibiganiro vyo kuja inama n’ingingo rirateye agahinda uravye uburyo n’umwanya vyatwaye. Umushikiranganji w’intwaro yo hagati mu gihugu niwe nkwezi y’amarere. Imigambwe itavuga rumwe na Leta yaridohoye muri ivyo biganiro kuko yabonye ko bayaze amasigaracicaro. Ingingo yo gufuta urunani rw’amashirahamwe aharanira inyungu za politike (FORSC) niwe yayiteyeko igikumu nayo aca aridohora. Mu gihugu kigengwa n’amategeko yari akwiye gutanga imihoho canke akabogozwa. Dusaba amakungu adufasha kwerekana aho ahagaze kugira ngo Leta igondozwe itangure nyabuna ibiganiro nyavyo vyovamwo ingingo zubaka.
3. Uburundi busigaye ari ak’amenyo mu makungu biturutse ku nyifato iranga ababurongoye. Ko abo bategetsi boba bahisemwo guhebera igihugu ca Tanzaniya ku buntu kurongora ishirahamwe ry’ibihugu vya Afrika yo mu buseruko vyodutangaza. Ko ibihugu bigize iryo shirahamwe vyoba bibona ko tutabikwiye, ntivyodutangaza. Nta teka biduha ahubwo n’agahombo kanini gose ku gihugu cacu. Ikibabaje gusumba n’uko boba baratwankiye kurongora iryo shirahamwe abarundi bagashikirizwa imvo atarizo kuko n’igihugu ca Tanzaniya kizoba kiri mu matora umwaka uza. Abategetsi b’Uburundi bokwikubita agashi bakaduha iteka mu makungu. Akamaramaza n’amatohozwa yakozwe na ONU avuga ko igipolisi kijejwe iperereza gifasha intabara ibera muri Congo. Kuva kera na rindi twamye tudoma urutoke kuri urwo rwego mu marementanya n’ubundi bubegetito bwaranze iyi ntwaro. Abaregwa mur’ivyo bikorwa bigayitse, turasavye ko barengutswa muri Sentare Mpuzamakungu. 
4. Turatewe amakenga n’inyifato iranga Ubucamanza muri kino gihe. Intahe yasubiriwe n’ingimba, igiturire naco kiriganza. Utegamiye Umugambwe CNDD-FDD ni nyagupfa. Ibara ryaraguye mu gihugu harabura gitabara kuko n’abasemerera basigaye babizira. Abantu baricwa kakaba akamizwe n’ingoma. Turasavye abarundi biyamirize ubutungane butamikwa ijambo, intahe isubire yiganze. Impfungwa za politike ni zirekurwe zoye kunigirwa mu menshi maze zironke uburenganzira bwo guterera agacumu k’ubumwe mw’iterambere ry’igihugu. Urwego rw’ubutungane nirunagurwe, abaronse ivyicaro batabikwiye babogozwe, ba mpemuke ndamuke bakubitwe intahe mu gahanga, igihugu gisubirane izina mu makungu.  
 Mu gusozera, turasubiriye gukeza Abarundi bahisemwo kwiyamiriza akabi kabishe twakwegewemwo n’abitiranya inyungu z’Uburundi n’inda zabo mbere bamwe muri bo bakaba bamaze kubizira. Turashimiye kandi amakungu adahengeshanya kudufata mu mugongo mu bihe nk’ibi bitoroshe. Amashirahamwe mpuzamakungu amwe amwe yoreka gukokeza mu kurenza uruho rw’amazi ku ngorane babona ngo bariko baradufasha naho batuma twisamburirako nk’impene. Abo bose bitanga hirya no hino kugira ngo iyubahirizwa ry’amategeko ribe ingendo ibereye, ni bakomere ku muheto na kare ngo akagumye bagumako.
                                                                  Kubw’Abaserukira Abanyagihugu biyemeje 
                                                                  Kugendera iyubahirizwa ry’Amategeko
                                                                   Umushingamateka Déo NSHIMIRIMANA

                                                                                       Umuvugizi.
